
81. Rex Olauus tertius Suenonis filius. Hic ab exilio Flandrensi reuocatus, remisso Nicolao fratre, quem
vadem pro Olaui redemptione dederunt, omnium suffragijs rex creatur. Huius temporibus in ultionem
immanissimi parricidij tanta fuit annonae caritas, vt multi fame morerentur. Quae non tantum obscurorum
familias vexabat, sed etiam vsque ad regis penates peruenerat, quos cum videret rex periclitari mensarum
inopia, diuinum natalem celebraturus, rogauit Deum vt si quid iree aduersus populum concepisset, suo, non
eius periculo satiaret. Nec difficiles numinis aures habuit. Nam eadem nocte esurientem ac parricidij
poenitentem animam efflauit, anno septimo regni sui, domini 1095.

